
சேமவேல் மன்னனுக்குச் செப்புவான் செந்தனிக்கோன் 

நாமவேல் காளை நளனென்பான்-யாமத் 

தொலியாழி வையம் ஒருங்கிழப்பப் பண்டு 

கலியான் விளைந்த கதை 18




2. நளன் கதை
நாட்டு வளம் 

காமர் கயல்புரளக் காவி முகைநெகிழத்

தாமரையின் செந்தேன் தளையவிழப்-பூமடந்தை 

தன்னாட்டம் போலும் தகைமைத்தே சாகரஞ்சூழ் 

நன்னாட்டின் முன்னாட்டும் நாடு 19




நகர் வளம்

கோதை மடவார்தம் கொங்கை மிசைத்திமிர்ந்த 

சீதக் களபச் செழுஞ்சேற்றால்-வீதிவாய் 

மானக் கரிவழுக்கும் மாவிந்தம் என்பதோர் 

ஞானக் கலைவாழ் நகர் 20








நின்று புயல்வானம் பொழிந்த நெடுந்தாரை 

என்றும் அகில்கமழும் என்பரால்-தென்றல் 

அலர்த்தும் கொடிமாடத் தாயிழையார் ஐம்பால் 

புலர்த்தும் புகைவான் புகுந்து 21








வெஞ்சிலையே கோடுவன மென்குழலே சோருவன

அஞ்சிலம்பே வாய்விட் டரற்றுவன-கஞ்சம் 

கலங்குவன மாளிகைமேல் காரிகையார் கண்ணே 

விலங்குவன மெய்ந்நெறியை விட்டு 22








தெரிவனநூல் என்றும் தெரியா தனவும் 

வரிவளையார் தங்கள் மருங்கே-ஒருபொழுதும் 

இல்லா தனவும் இரவே இகழ்ந்தெவரும்

கல்லா தனவும் கரவு 23

